
Интервју на амбасадорот на САД Филип Рикер со дневниот весник Бизнис 

31 март 2010 

 

 

1. Вие сте амбасадор во Република Македонија од есента 2008 година. Тој 

период се совпадна со објавувањето на глобалната економско-финансиска 

криза, која почна во вашата земја и се прошири низ светот. Деновиве 

претседателот Барак Обама објави дека САД излегле од рецесијата. Би било 

интересно да ни пренесете  што се случуваше  во овие дваесеттина месеци? 

Какви мерки беа преземани од државата, што направија големите 

корпорации, како дејствуваа менаџерите на банките или на големите 

индустрии  за да излезат од кризата. 

 

Амбасадор Рикер: Како што сите знаеме, светот неодамна се соочи со 

најстрашната економска криза од 1929 година, која почна со финансискиот сектор 

и понатаму се прошири на реалниот сектор, погодувајќи многу индустрии, бизниси 

и домаќинства.  Ќе им оставам на историчарите и на економските експерти да 

дебатираат за причините и за корените на глобалната рецесија.  Но, факт е дека 

денешната глобална економија е интегрирана како никогаш порано.  Согласно на 

тоа, одговорот на кризата беше координиран на меѓународно ниво, така што денес, 

како никогаш претходно, постои толку голема соработка помеѓу владите и другите 

меѓународни играчи.  

 

Во САД беа преземени бројни активности уште во раните фази на кризата за да се 

спречат нејзините најлоши ефекти, почнувајќи со ТАРП програмата од Законот за 

итна економскла стабилизација во 2008 за стимулација на домашниот банкарски 

сектор. Во февруари 2009, секако, беше усвоен Законот за реинвестирање и 

закрепнување со кој се наменија средства за бројни капитални и други проекти за 

да заживее економијата и за да се постави Америка на патот на закрепнувањето.   

 

Свесни сме дека ова беше глобална економска појава и уште од почетокот 

администрацијата на претседателот Обама стави јасно до знаење дека ќе ги 

координира активностите со партнерите во целиот свет.  Така и се случи и тоа на 

самитот во Вашингтон (во ноември 2008), Лондон (април 2009) и Питсбург 

(септември 2009) каде лидерите ја прифатија групата Г-20 како главен форум за 

меѓународна економска соработка.  Еден од поконкретните напори што ги 

направивме беше поддршката за Меѓународниот монетарен фонд (ММФ).  

Конгресот на САД усвои зголемување на кредитниот аранжман со ММФ за скоро 

100 милијарди ДОЛАРИ, кои средства ММФ можеше да ги позајми по многу 

поволни услови на земји кои се справуваа со глобалната економска криза.  Групата 

Г-20 на самитот во Лондон се обврза да издвои 1 трилион долари за ММФ/Светска 

банка за да им помогнат на земјите да закрепнат од кризата преку спроведување на 

програми кои попрецизно ќе ги регулираат финансиските системи и економските 

политики.  Некои земји веќе ги почувствуваа придобивките од оваа помош, а други 

кои имаат потреба, треба сериозно да размислат да го сторат истото, бидејќи 

условите се многу поволни.  

Во Македонија, за време на финансиската кризата, Соединетите Држави 

продолжија да обезбедуваат помош во економскиот сектор како на владините 

институции така и на приватниот сектор.  Ние продолжуваме да им помагаме на 

сите извозници чија продажба трпи од кризата.  Освен тоа, во изминатите пет 

месеци УСАИД воспостави ново портфолио на гаранции за заеми преку 

штедилниците Можности и ФУЛМ во вредност од 5 милиони ДОЛАРИ, за да им се 

помогне на малите претпријатија кои се најпогодени од кризата.  За да се ублажат 

некои од структурните проблеми во Македонија кои го ограничуваат пристапот до 

кредити, УСАИД доби и дополнителни 500.000 ДОЛАРИ од Конгресот на САД за 

Дополнително финансирање за ублажување на финансиската криза за да се 

помогне во отворањето на првото приватно кредитно биро во Македонија и во 

обучувањето на финансиски проценители.  

 

2. Какво влијание имаше финансиската криза врз малите бизниси, врз малите 

претприемачи , врз  стандардот на државните службеници и врз оние што 

биле оптоварени со кредити и хипотеки? Дали рецесијата предизвика 

некакви промени во менталитетот на американското општество и на 

обичните граѓани? 

 

Амбасадор Рикер: Без сомнение, рецесијата остави голем белег врз сите наши 

граѓани.  Загубите на финансиските пазари ги погодија оние што имаат фиксни 

примања, како што се пензионерите, како и многу други бизниси и организации, 

како универзитетите, кои типично зависат од дотации за да обезбедат средства за 

функционирање и за да можат да нудат стипендии.  Дури и добротворните 

организации забележаа помалку донации.  Економијата, се разбира, беше главната 

тема за време на претседателските избори во 2008.  Но, што значат овие промени?  

Генерално, бизнисите и поединците се повнимателни кога станува збор за 

инвестирање и за купување.  Трансакциите во кеш се нешто што луѓето внимателно 

го следат.  Сите индикации укажуваат дека ваков ќе биде случајот во догледна 

иднина. 

 

Добрата вест е што се отвораат можности. САД, на пример, насочи големи средства 

преку Законот за реинвестирање  и закрепнување за прашања од инфраструктурата 

(150 милијарди ДОЛАРИ) и енергијата, одделувајќи 16,8 милијарди ДОЛАРИ само 

за обновлива енергија и енергетска ефикасност. 

 

3. Искрено речено, ние во Македонија не знаеме премногу за американскиот 

финансиско-економски систем. Не интересира, на пример, како 

функционира националниот буџет. За што се одвојуваат најмногу 

средства,за што најмалку? Кога би правеле парелели меѓу американскиот и 

македонскиот буџет, што би издвоиле како специфичности. 

 

Амбасадор Рикер: Сите влади имаат свои приоритети кога станува збор за 

трошење на собраните приходи во буџетот.  Но, тие не смеат да заборават дека тоа 

се средства од плаќачите на данок што се тешко спечалени и затоа владите треба 

да се стремат одговорно да ги трошат тие средства.  Во нашиот систем, Конгресот 

(Претставничкиот дом) има овластување да собира даноци и да авторизира 

трошење на тие средства.  Ова не е случајно, основачите на нашата држава веруваа 

дека овие важни одлуки треба да се носат од институцијата што е најдиректно 

одговорна пред гласачите.   

 

Мислам дека ако прашате било кого од нашите 435 претставници во Конгресот, 

буквално сите ќе ви кажат дека работат за да се изборат за средствата и за 

приоритетите што нивните изборни единици ги идентификувале.  Се разбира, ова 

не може да се случи без транспарентност.  Нашиот систем на прво место ја става 

отвореноста и обезбедувањето на најдобар можен пристап до информации, така 

што дебатите и одлуките да се одвиваат во една информирана атмосфера.  Како 

пример за транспарентноста би им препорачал на вашите читатели да ја посетат веб 

страницата за следење на Законот за закрепнување 

http://www.recovery.gov/Pages/home.aspx.    

   

 

4. САД се значаен трговски партнер на Македонија. Во изминативе неколку 

години забележан е раст на од 130 отсто во извозот на македонски стоки на 

американскиот пазар. Што е карактеристично во американско-македонската 

трговска размена. Што извезуваме ние од Македонија, што увезуваме во 

Македонија  од САД? 

 

Амбасадор Рикер: Македонија и САД секогаш имале добри трговски односи, и 

ние сакаме да продолжиме врз таа основа. Секогаш верував дека компаниите од 

САД не се доволно претставени во Македонија, од аспект на бизнис и на 

инвестиции. Напорите да се зголеми визибилитетот на Македонија преку рекламни 

кампањи придонесоа кон поголема свесност за Македонија, но и бизнисите и 

инвестициите ги бараат сите услови потребни за поволна бизнис или инвестициона 

клима – култура на владеење на правото, пракса на добро управување, и судство 

кое се здобило со довербата од јавноста. За жал, изгледа дека ова е далеку од 

реалноста. Постојаниот наплив на неуспешни тендери исто така ја намалија 

довербата дека бизнисите ќе добијат фер третман. Ова се сериозни проблеми, но 

сепак од витално значење е ние, како пријатели и стратешки партнери, отворено да 

разговараме за овие теми и да најдеме конструктивни решенија.  

 

Исто така би сакал да ги потенцирам програмите на Соединетите Држави насочени 

кон охрабрување на поголема трговија. Настаните поддржани од International Buyer 

Program  се одлични можности за пронаоѓање и запознавање со мотивирани 

извозници од САД кои имаат излагања на трговски настани посветени на одредени 

индустрии. Повеќе информации има на веб страната   http://www.export.gov/ibp. 

Друга многу важна, но не толку искористена програма, е Generalized System of 

Preferences, или GSP програмата. Преку GSP, околу 3,400 вида на извозни 

производи се квалификуваат да се здобијат со конкурентска предност на пазарот во 

САД, преку намалување на тарифите. И компании во Македонија можат да се 

http://www.recovery.gov/Pages/home.aspx
http://www.export.gov/ibp

квалификуваат, а повеќе информации постојат на веб страната на Канцеларијата на 

трговскиот претставник на САД 

http://www.ustr.gov/Trade_Development/Preference_Programs/GSP/Section_Index.html.  

 

5. Не интересира дали има голем број на бизнисмени од македонската 

дијаспора  што подолго живеат во САД  или Американци со македонско 

потекло кои учествуваат во таа размена. Постои ли нивна 

заинтересираност за остварување на некаков бизнис или вложување во 

Македонија  или се се сведува на патриотски декларативни изјаснувања? 

 

Амбасадор Рикер: Ние ја охрабруваме и цврсто ја поддржуваме секоја можност 

која ќе придонесе кон зголемување на економскиот развој и соработка помеѓу САД 

и Македонија. Секако дека претставниците на заедниците на македонската 

дијаспора играат огромна улога во приближувањето на нашите економии. 

Македонија ја ужива единствената можност да има повеќе заедници во дијаспората 

– предност која ја имаат само неколку други економии во транзииција. Многу 

членови на дијаспората се сопственици на успешни претпријатија во САД, и имаат 

богатство на знаење и искуство со кое можат да придонесат. На пример, Мајкл 

Зафировски, од групацијата МК 2025, неодамна ги сподели своите видувања на 

дигитална видео конференција со американската стопанска комора. Во ноември, 

Амбасадата на Македонија во Вашингтон и министерот за економија Бесими беа 

домаќини на тркалезна маса на бизнисмени поврзани со Националниот совет на 

албанците американци и со Обединетата македонска дијаспора. Ова е пример на 

комуникација која е од голема важност и е клучен елемент во градење врски кои 

водат до видливи резултати. 

 

6. Минатата година Вие бевте заедно со претседателот на македонската 

влада  Никола Груевски и со неколкумина министри на работна турнеја 

во САД. Како куриозитет ќе остане посетата на Силиконската долина во 

Калифорнија и потпишувањето на некои протоколи за соработка. Во 

меѓувреме не се случи ништо конкретно. Има ли можности Македонија 

да се вклучи во проекти што се работат таму  или обратно, да се пренесе 

дел од тоа технолошки најразвиено производство овде, на наш терен? 

Всушност, може ли да ни кажете каков е интересот на  американските 

компании за инвестирање во Македонија. 

 

Амбасадор Рикер: Да, постојат американски компании кои се заинтересирани за 

можностите за бизнис и инвестиции во Македонија. Мислам дека сериозноста на 

тој интерес се покажа преку високото ниво на состаноци кои беа понудени од 

страна на водачите на компаниите за технологија во Калифорнија. Сепак, особено 

во ова време на ограничен кредит и внимателни инвеститори, Македонија ја има 

одговорноста да направи она што е потребно не само да го привлече почетниот 

интерес, туку и да продолжи на таков начин што ќе ги убеди бизнисмените дека тие 

се таму каде што сакаат да бидат. Премногу често постои една импресија дека 

компаниите би требало да се чувствуваат привилегирани што се овде, затоа што 

Македонија може да овозможи ефтина работна сила и даночни олеснувања. Тоа не 

http://www.ustr.gov/Trade_Development/Preference_Programs/GSP/Section_Index.html

е баш така. Потребна е поголема и подобро координирана грижа отпосле, за 

потенцијалните инвеститори. Проблемите околу одземање на контрола врз 

земјиштето од централната на локалната власт мора да се разрешат. И најмногу од 

сé, мора да се развие довербата на јавноста во судството. Запомнете, менаџерите на 

компаниите мора да им објаснат на своите корпоративни директори и бордови 

зошто донеле одлуки за инвестирање на скапоцени ресурси во економијата на 

одредена земја. Ниту еден менаџер не може да го направи ова само врз основа на 

предностите од даночни олеснувања и привремена ефтина работна сила. Треба да 

постојат повеќе причини за доверба, и Македонија мора да прикаже зошто таа нуди 

најдобра бизнис средина.  

 

7. Во една пригода изјавивте дека ќе препорачате секој инвеститор двапати 

даразмисли пред да инвестира во Македонија. Неодамна, бевте дури и 

поостри кога јавно рековте дека Македонија не може да очекува 

странски инвеститори со недооформен правен систем. Врз кои сознанија 

и факти ги темелите таквите изјави, не многу пријатни за нашата влада? 

Поконкретно, дали мислите на неспособноста на државните институции 

или пак на сомневањата за раширена корупција и злоупотреба на 

инвестирани или донирани пари? 

 

Амбасадор Рикер: Јас и неколку мои колеги од другите мисии отворено 

зборувавме за нашите загрижи во врска со судскиот систем. Постојано слушаме за 

случаи на судии кои се под бројни притисоци при вршење на нивните важни 

задачи. Ова треба да се промени, сега. На луѓето од Македонија им е потребен 

ефикасен, независен правен систем. Стравот од јавно испитување, или стравот од 

губиток на политичка контрола, не смее да го попречи остварувањето на овој важен 

демократски стандард.   

 

Привлекување странски инвестиции и здрава бизнис клима зависат од 

функционирањето на правосудство на кое бизнисмените можат да се потпрат. 

Потребно е исто така и владината бирократија да работи фер, ефикасно и со 

разбирање дека приватниот бизнис не е нешто што може да се регулира – 

бизнисмените се клиенти. Поради светската рецесија ја научивме оваа лекција на 

суров начин: Владата и приватниот сектор мораат своите односи од конкурентски 

да ги претворат во кооперативни. Постојано слушаме за тешкотиите со кои се 

соочуваат бизнисите во Македонија. Владата превзема мерки за подобрување на 

оваа ситуација преку донесување на закони. Ова беше наведено и во Doing Business 

извештајот на Светска Банка. Но имплементацијата на овие реформи не е ниту 

еднаква насекаде, ниту доволна. На крај, од голема важност е да се има постојана 

добро обучена професионална јавна администрација – без разлика која политичка 

партија доаѓа на власт.  

 

 

8. Македонија изразува силна желба за прием во НАТО и ЕУ.  

Мнозинството граѓани, освен политичката, во тоа гледаат и голема 

економска перспектива, подобрување на општествениот и личниот 



 

6 

 

стандард. Сметате ли дека видливо ќе се промени економската ситуација 

по приемот на Македонија во овие системи? На каков пат сме кон тие 

интеграции и кога, според ваше мислење, очекувате тоа да се случи, 

имајќи го во вид и проблемот околу името  на Република Македонија? 

 

Амбасадор Рикер: И ние ја имаме истата желба како Македонија, земјата да биде 

целосно интегрирана во Европа која е стабилна, мирна и просперитетна. Ова не е 

нешто што се случува преку ноќ, ова е еден процес. Процесот за да се стане член е 

од голема важност. На пример, иако НАТО е сојуз формиран за заедничка 

безбедност, тоа е исто така заедница на нации кои споделуваат вредности како 

стабилност, владеење на правото, почит на индивидуалните и правата на 

сопственост, демократско владеење, и пазарни економии. Поради таа причина, 

членството во НАТО многу го гледаат како гаранција против политички ризик и 

знак на стабилност. Ова ништо не може да го замени, и сé додека Македонија 

остане надвор од структурите на НАТО, инвеститорите и бизнисите ќе гледаат на 

ова отсуство како фактор кој треба да се земе во предвид кога се донесуваат одлуки 

за кредити и инвестиции.  

 

Точно е тоа што велите дека е важно да се биде на вистинскиот пат кон евро-

атланската интеграција. Реформите кои ја приближуваат Македонија кон овие 

институции – ЕУ и НАТО – ќе донесат вистинска корист кога тие ќе бидат 

прифатени како норми. Но цената да се биде надвор од овие заедници, да не се 

биде на патот кон прием во ЕУ, на пример, е вистинска. Затоа е толку важно 

лидерите во Македонија да го подигнат нивото на политички дијалог и посветено 

да работат на решавање на спорот со Грција. Како што веќе реков, хиперболата, 

недоразбирањето, дезинформациите и стравот кој го опкружуваат овој спор се 

значителни. Време е да се промени тоа. 

 

Ние продолжуваме да ги насочуваме Македонија и Грција да работат на решавање 

на спорот со името без одлагање, со цел да продолжи евро-атланската интеграција 

на Македонија. Соединетите Држави не се странка во спорот, и нашата основна 

позиција останала иста во текот на повеќе администрации. Ние сакаме Македонија 

и Грција да дојдат до решение, и целосно ги поддржуваме напорите на ОН за 

медијација.   

 

9. Во последно време, особено од страна на дел од албанските партии и 

нивните лидери, се почесто се изнесуваат мислења за можно ново 

загрозување на безбедносната ситуација во Македонија.Сигурно дека 

нестабилноста на една држава негативно  влијае и врз економијата и врз 

одлуките на странските инвеститори. Како гледате на тие закани. Колку 

се тие одраз на реалната состојба, а колку само за внатрешна употреба, за 

добивање на рејтинг на партиите? 

 

 

Амбасадор Рикер: Ова повторно не наведува на прашањето на политичкиот 

дијалог.  Таквите изјави се неконструктивни и несоодветни, и нема место за нив.  

Македонија се соочува со големи предизвици, и манипулирањето на партиските 
лидери со тие предизвици и обидите да се зголемат тензиите за лична и политичка 

придобивка, само го усложнува надминувањето на тие предизвици.  Вистинското 

место за покренување на овие прашања се институции за кои биле избрани, и 
употребата на Охридскиот договор како рамка за водење на дијалог.  На крајот, 
верувам дека најголемиот дел на граѓаните на Македонија го разбираат ова и се 
согласуваат дека најдобрата надеж за иднината доаѓа со позитивен и конструктивен 

дијалог меѓу етничките заедници, партиите и религиите, и со Македонија како 
полноправна членка на НАТО и ЕУ.   

 

10. Познато е дека  американската влада и американскиот народ, преку 

УСАИД  долги години работат во насока на подобрување на бизнис-

климата во државата и зајакнување на корпоративноста и конкуретноста 

на македонските компании.Дали би сакале да направите споредба како 

напредува Македонија во однос на другите земји од регионот  преку 

спроведувањето на проектите поддржани со парите на американските 

граѓани. Од што можете да изразите задоволство, што може да го 

оцените како неуспех? 

 

Амбасадор Рикер: Нашите активности за економски развој помагаат во 

подобрувањето на климата за бизнис инвестиции, подобрувајќи ја правната и 

институционалната средина за бизнис во земјата.  Ова го постигнуваме преку 
зајакнување на клучните владини институции кои подржуваат и регулираат бизнис 

активности. Исто така пружаме директна помош за зголемување на конкурентноста 
на малите и средни претпријатија од стратешките сектори кои што имаат 

потенцијал за развој и создавање на работни места, без разлика дали се локални 
или се извозно ориентирани.   
 

Што се однесува на конкурентноста на приватниот сектор, прашањето е многу 
сложено.  Индустриите во Македонија треба да работат многу за да станат 

конкурентни на светскиот пазар.  Ова не значи дека не постојат компании- мали 

или големи, кои работат исклучително добро.  Меѓутоа, за да се оствари постојан 
успех потребни се иновација, претприемништво, технологија, услуги, и други 

фактори кои се потребни за да се создадат одржливи локални индустрии. 
 
Имаме многу примери на успех на полето на економски развој, но би издвоил три: 
 

- Нашиот успех во воведувањето на е-влада и намалувањето на трошоците за 
водење бизнис во јавниот и приватниот сектор.  Како пример, во соработка 
со Бирото за јавни набавки, нашата инволвираност помогна во развојот и 

пуштањето во употреба на нов систем за вршење набавки.  Овој систем веќе  
успешно се употребува во многу владини институции и придонесе за 

значителна заштеда во државниот буџет. 
 

- Во земјоделскиот сектор, поддржуваме водечки компании така што им 
нудиме дополнителни можности за бизнис поврзувајќи ги со регионални, 

меѓународни и европски пазари, за да се зголеми побарувачката за нивните 
производи, да се генерираат поголеми приходи од продажба, и да се зголеми 
вредноста на нивните производи како што се свежо и процесирано овошје и 

зеленчук и производство на вино.  Како дел од оваа поддршка, приближно 
330 земјоделски фирми и 550 вработени -  меѓу кои над 100 жени - добија 
обука и техничка помош; се овозможија 41 нови технологии и практики на 
менаџирање, и се мобилизираа 3,2 милиони долари во финансирање и 9,3 

милиони долари во инвестиции во агробизнисот.  
 

- Исто така овозможивме значителна помош за подобрувањето на правната и 
регулаторната рамка во бизнисот за унапредување на развојот на 

приватниот сектор.  На пример, развивме или модифициравме клучна 
економска и бизнис легислатива , вклучувајќи го Законот за јавни набавки, 
Законот за стечај, Кодексот за корпоративно владеење, и го поедноставивме 

процесот на регистрација на нови бизниси.  Исто така нудиме голема 
поддршка на Владата на Република Македонија во развојот на правната 

рамка за енергетскиот сектор, како што е советување за планирање на 

политики и стратегии во развојот на правилата на пазарот на струја и за 

промовирање на употреба на технологии за енергетска ефикасност и 

обновлива енергија.   
 

 

 

        


